
Ceist i gcomhair freagra ó bhéal O-000005/2024
ar an gCoimisiún
Riail 136
Michael Gahler
thar ceann an  Choiste um Ghnóthaí Eachtracha
Udo Bullmann
thar ceann an  Choiste um Fhorbairt

Ábhar: Glacadh an Bhirt Speisialta i bhfabhar na Túinéise do 2023 

I gcomhthéacs Rialachán na hIonstraime um Chomharsanacht, Forbairt agus Comhar Idirnáisiúnta1, 
an féidir leis an gCoimisiún freagra a thabhairt ar na ceisteanna seo a leanas maidir leis an 
Iarscríbhinn a ghabhann leis an gCinneadh Cur Chun Feidhme ón gCoimisiún maidir leis an mbeart 
speisialta i bhfabhar na Túinéise le haghaidh 2023 a mhaoiniú (C(2023)9184) dar teideal Document 
d’action relatif au programme d’appui aux réformes macroéconomiques de la Tunisie (PARME) 
[Doiciméad Gníomhaíochta maidir le Clár Tacaíochta um Athchóiriú maicreacnamaíoch na Túinéise 
(PARME)]:        

1. An féidir leis an gCoimisiún a mhíniú cén fáth ar ghá nós imeachta práinneach i scríbhinn a úsáid 
don bheart speisialta sin i mí na Nollag 2023, ós rud é gur fógraíodh an tacaíocht bhuiséadach 
dar luach EUR 150 milliún chomh luath leis an 11 Meitheamh 2023, agus go gcuireann nós 
imeachta práinneach srian ar fheidhmiú chumhachtaí grinnscrúdaithe na Parlaiminte?

2. Is ionann meath suntasach ar luachanna bunúsacha i dtír chomhpháirtíochta agus forais don 
Aontas chun a thacaíocht bhuiséadach don tír sin a chur ar fionraí, a laghdú nó a chur ar ceal. I 
bhfianaise an mheatha shuntasaigh ar luachanna bunúsacha sa Túinéis ó mhí Iúil 2021, an féidir 
leis an gCoimisiún a shoiléiriú conas a mheas sé go gcomhlíonann an Túinéis na ceanglais chun 
an tacaíocht nua sin a fháil faoi láthair?

3. Ós rud é go bhfuil tacaíocht bhuiséadach faoi réir fhorálacha Airteagal 27(4) den Rialachán 
maidir leis an Eoraip Dhomhanda, an féidir leis an gCoimisiún an sainmhíniú ar choinníollacht le 
haghaidh na tacaíochta buiséadaí sin a shoiléiriú i scríbhinn agus tuilleadh sonraí i scríbhinn a 
thabhairt maidir leis an nós imeachta agus na critéir chun a mheas an gcomhlíontar na 
coinníollacha, agus maidir leis an mbonnlíne a chuirtear i bhfeidhm chun measúnú a dhéanamh 
ar staid reatha na gceart bunúsach sa Túinéis?

4. An féidir leis an gCoimisiún a shoiléiriú cén fáth ar roghnaigh sé an tacaíocht bhuiséadach a 
eisíoc i dtráinse aonair, cinneadh a chuir coisc ar eisíocaíocht de réir a chéile bunaithe ar 
gharspriocanna nithiúla nó ar chéimeanna nithiúla a baineadh amach, dá bhforáiltear in Airteagal 
236(2) den Rialachán Airgeadais, agus ar thuilleadh eisíocaíochtaí a chur ar fionraí sa chás go 
dtugtar creimeadh soiléir na luachanna bunúsacha faoi deara?

5. Cad iad na ráthaíochtaí foirmiúla atá faighte ag an gCoimisiún ó údaráis na Túinéise ó mhí 
Mheán Fómhair 2023 go gceadófar don Pharlaimint cuairt a thabhairt ar thionscadail sa Túinéis 
atá maoinithe ag an Aontas agus, ar an gcaoi sin, a cearta maoirseachta agus grinnscrúdaithe a 
fheidhmiú i gcomhréir le hAirteagal 14 den Chonradh ar an Aontas Eorpach?

Curtha síos:22.2.2024

Spriocdháta i gcomhair freagra:23.5.2024

1 Rialachán (AE) 2021/947 ó Pharlaimint na hEorpa agus ón gComhairle an 9 Meitheamh 2021 lena 
mbunaítear an Ionstraim um Chomharsanacht, Forbairt agus Comhar Idirnáisiúnta – An Eoraip Dhomhanda, 
lena leasaítear agus lena n-aisghairtear Cinneadh Uimh. 466/2014/AE ó Pharlaimint na hEorpa agus ón 
gComhairle agus lena n-aisghairtear Rialachán (AE) 2017/1601 ó Pharlaimint na hEorpa agus ón gComhairle 
agus Rialachán (CE, Euratom) Uimh. 480/2009 ón gComhairle (IO L 209, 14.6.2021, lch. 1).


